
CYBERJAYA, 17 FEB -Perbadanan Ekonomi Digital Malaysia (MDEC)

sedang mengkaji 200 aplikasi daripada penyedia penyelesaian teknologi

(TSP) untuk menyokong perusahaan kecil dan sederhana (PKS) dalam

penggunaan digital di bawah geran padanan untuk pendigitalan PKS.

Ketua Pegawai Eksekutifnya, Surina Shukri berkata kini terdapat

sebanyak 42 TSP di bawah penyeliaan MDEC dan syarikat teknologi

tempatan boleh mengemukakan permohonan mereka kepada MDEC

untuk menjadi antara TSP sebelum 31 Mac.

"Peranan MDEC dalam inisiatif ini ialah memberi nasihat mengenai

bidang pendigitalan dan terdapatnya TSP, serta mengenal pasti dan

melaksanakan usaha wajar terhadap potensi TSP yang akan menyokong

PKS yang mengambil bahagian dalam geran pendigitalan,” katanya.

Surina berkata demikian ketika ditemui selepas pelancaran geran

padanan oleh Menteri Kewangan Lim Guan Eng di sini hari ini.

Turut hadir Menteri Komunikasi dan Multimedia Gobind Singh Deo.

Geran padanan itu disediakan melalui kerjasama strategik antara Bank

Simpanan Nasional (BSN), SME Bank Group dan MDEC.

BSN adalah agensi utama yang menyalurkan geran padanan kepada PKS

yang ingin meningkatkan penggunaan aplikasi digital dalam operasi

perniagaan mereka dengan melanggan perkhidmatan digital daripada

TSP.

Surina berkata MDEC akan menguruskan pengambilan TSP dan

pendigitalan PKS akan membantu usahawan mengembangkan

perniagaan mereka merentasi sempadan.

Beliau berkata inisiatif MDEC membantu PKS dengan memacu

penggunaan teknologi digital dalam kalangan rakyat, membangunkan

tenaga kerja dan kemahiran digital yang memenuhi keperluan industri,

meningkatkan dan menggalakkan perniagaan digital serta meningkatkan

pelaburan digital.

“Dalam usaha untuk menggalakkan usahawan PKS berkembang ke

pasaran antarabangsa, kerajaan turut mewujudkan Zon Perdagangan

Bebas Digital untuk menembusi pasaran global melalui platform e-

perdagangan,” katanya.

-- BERNAMA

